
  
 

 

 

 

 

 

 

ᑐᓴᕋᓱᒍᑕᐅᓚᐅᖅᑐᑦ ᕿᒥᕐᕈᔭᐅᓯᒪᔪᑦ 
ᑎᑎᕋᖅᑕᐅᒋᐊᕐᖓᖅᑐᒧᑦ ᓄᓇᕗᒻᒥ ᓇᓄᓕᕆᓂᕐᒧᑦ 
ᐊᐅᓚᑦᑎᔨᐅᖃᑎᒌᓄᑦ ᐱᕙᒌᔭᖅᑕᐅᔪᒧᑦ, 
ᐋᖅᑭᒋᐊᖅᓯᒪᔪᑦ ᓄᓇᕗᒻᒥ ᐆᒪᔪᓕᕆᔨᔪᐊᒃᑯᑦ 
ᐃᓄᓕᒫᖅᑎᑦᑎᓪᓗᑎᒃ  ᑲᑎᒪᑎᑦᑎᑲᑖᓪᓚᓚᐅᖅᖢᑎᒃ 
ᑐᓴᓚᐅᖅᑕᖏᓐᓂᒃ  
ᐅᑐᐱᕆ 15 , 2016, ᓄᓇᕗᒻᒥ ᐃᓄᐃᑦ ᐆᒪᔪᓕᕆᔩᑦ ᐊᒻᒪ ᐊᕙᑎᓕᕆᓂᕐᒧᑦ 
ᐅᖃᐅᔾᔨᒋᐊᖅᑏᑦ ᑲᑎᒪᔨᕋᓛᑦ, ᑲᖏᖅᖠᓂᖅ  

ᐅᑐᐱᕆ 20, 2016, ᕿᑎᕐᒥᐅᑦ ᐆᒪᔪᓕᕆᔨᒃᑯᑦ ᑲᑎᒪᔨᖏᑦ ᐊᕐᕌᒍᓕᒫᖅᓯᐅᒻᒥᒃ ᑲᑎᒪᔪᑦ, 
ᐃᖃᓗᒃᑑᑦᑎᐊᖅ   

ᐅᑐᐱᕆ 26, 2016, ᑭᕙᓪᓕᕐᒥ ᐆᒪᔪᓕᕆᔨᒃᑯᑦ ᑲᑎᒪᔨᖏᑦ ᐊᕐᕌᒍᓕᒫᖅᓯᐅᒻᒥᒃ ᑲᑎᒪᔪᑦ, 
ᑲᖏᖅᖠᓂᖅ  
 
ᓄᕕᐱᕆ 7, 2016, ᕿᑭᖅᑖᓗᖕᒥ ᐆᒪᔪᓕᕆᔨᒃᑯᑦ ᑲᑎᒪᔨᖏᑦ ᐊᕐᕌᒍᓕᒫᖅᓯᐅᒻᒥᒃ 
ᑲᑎᒪᔪᑦ,  ᐃᖃᓗᐃᑦ  

 ᐊᕙᑎᓕᕆᔨᒃᑯᑦ, ᓄᓇᕗᑦ ᒐᕙᒪᖓ  
 ᐃᖃᓗᐃᑦ, ᓄᓇᕗᑦ  

ᓯᕗᓕᖅᑎᓄᑦ ᐅᖃᐅᓯᐅᔪᑦ  
 

ᓄᓇᕗᑦ ᒐᕙᒪᖓ, ᐊᕙᑎᓕᕆᔨᒃᑯᓐᓄᑦ (DOE) ᑭᒡᒐᖅᑐᖅᑎᑦ ᑐᓴᕋᓱᑲᑕᓚᐅᕐᒪᑕ ᐱᖓᓱᓂᒃ ᐊᕕᒃᑐᖅᓯᒪᔪᓂᒃ ᐆᒪᔪᓕᕆᔨᒃᑯᓐᓂᒃ 
ᐊᒻᒪ ᓄᓇᕗᒻᒥ ᐃᓄᐃᑦ ᐆᒪᔪᓕᕆᔨᒃᑯᓐᓂ ᐊᒻᒪ ᐊᕙᑎᓕᕆᓂᕐᒧᑦ ᐅᖃᐅᔾᔨᒋᐊᖅᑎᑦ ᑲᑎᒪᔨᕋᓛᓂᒃ (NIWEAC) ᐅᑐᐱᕆ 15 ᐊᒻᒪ 
ᓄᕕᐱᕆ 7 2016 ᐊᑯᓐᓂᖓᓐᓂ. ᐱᔾᔪᑎᓪᓗᐊᑕᐅᓚᐅᖅᑐᑦ ᑐᓴᕋᓱᒃᑎᓪᓗᒋᑦ ᐅᖃᐅᔾᔪᐃᔪᒪᓪᓗᑎᒃ ᐊᐅᓚᑦᑎᔨᐅᖃᑎᒋᔭᐅᔪᓄᑦ 
ᕿᒥᕐᕈᔭᐅᓯᒪᔪᓂᒃ ᑎᑎᕋᖅᑕᐅᒋᐊᕐᖓᖅᑐᒧᑦ ᓇᓄᓕᕆᓂᕐᒧᑦ ᐊᐅᓚᑦᑎᔨᐅᖃᑎᒌᓂᒃ ᐱᕙᒌᔭᖅᑕᐅᔪᒧᑦ ᐋᖅᑭᒃᑕᐅᓚᐅᖅᑐᑦ 
ᑭᐅᔭᐅᑲᑖᓪᓚᓚᐅᖅᖢᑎᒃ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᐃᓄᓕᒫᖅᑎᑦᑎᓂᒃᑯᑦ.  

ᐱᒻᒪᕆᐅᔪᓂᒃ ᑐᓴᕋᓱᓚᐅᕋᓗᐊᖅᑎᓪᓗᒋᑦ ᐱᕙᓪᓕᐊᑎᑦᑎᔪᒪᓪᓗᑎᒃ ᑎᑎᕋᖅᑕᐅᒋᐊᕐᖓᖅᑐᒥᒃ ᑐᓐᓂᖅᑯᑕᐅᓚᐅᖅᑐᒥᒃ ᓄᓇᕗᒻᒥ 
ᐆᒪᔪᓕᕆᔨᕐᔪᐊᒃᑯᓐᓄᑦ ᐊᖏᖅᑕᐅᖁᓪᓗᒍ 2015−ᒥ ᐅᑭᐊᒃᓵᒃᑯᑦ, ᐊᒃᑐᐊᓂᓖᑦ ᐅᖃᐅᓯᒃᓴᑦ ᐊᒻᒪ ᐋᖅᑭᒋᐊᖅᓯᒪᔪᑦ ᐱᔭᐅᓚᐅᖅᑐᑦ 
ᐃᓄᓕᒫᓂᒃ ᑲᑎᒪᑎᑦᑎᑲᑕᒃᑎᓪᓗᒋᑦ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑎᑎᕋᖅᑕᐅᒋᐊᕐᖓᖅᑐᖅ 
ᐋᖅᑭᒃᓱᖅᑕᐅᑦᑎᐊᒃᑲᓐᓂᕆᐊᖃᓕᓚᐅᕐᒪᑦ. ᐊᓯᔾᔨᖅᑕᐅᔪᑦ ᑎᑎᕋᖅᑕᐅᒋᐊᕐᖓᖅᑐᒧᑦ ᐊᐅᓚᒐᕐᓂᑦᑎᐊᓚᐅᖅᑐᑦ ᒪᓕᒐᖏᓐᓄᑦ 
ᑐᑭᓯᓇᖅᓯᑎᒋᐊᓪᓚᒡᓗᒋᑦ. ᕿᒥᕐᕈᔭᐅᑦᑎᐊᖅᐸᒡᓗᑎᒃ ᑐᑭᓯᓇᖅᓯᑎᑕᐅᕙᒡᓗᑎᒡᓗ ᑭᓱᑦ ᐊᓯᔾᔨᖅᑕᐅᓚᐅᕐᒪᖔᑕ ᐊᒻᒪ ᖃᓄᐃᒻᒪᑦ, 
ᐊᒻᒪᓗ ᐊᓯᔾᔨᖁᔭᐅᓚᐅᖅᑐᑦ ᐊᓯᔾᔨᖅᑕᐅᓚᐅᙱᖦᖢᑎᒡᓗ, ᐃᓱᒪᒋᔭᐅᓚᐅᖅᐳᑦ ᐱᓕᕆᔨᐅᖃᑎᒌᓄᑦ. ᐊᕕᒃᑐᖅᓯᒪᔪᓂᒃ 
ᐆᒪᔪᓕᕆᔨᒃᑯᑦ ᑲᑐᔾᔨᖃᑎᒌᖏᑦᑕ ᐊᕐᕌᒍᓕᒫᖅᓯᐅᑎᓄᑦ ᑲᑎᒪᓂᖏᑦ ᓈᒻᒪᓚᐅᖅᐳᑦ ᑐᓴᕋᓱᒃᑎᓪᓗᒋᑦ, ᐊᒻᒪᓗ ᓄᓇᕗᒻᒥ 
ᐆᒪᔪᓕᕆᔨᒃᑯᓐᓂ ᐊᒻᒪ ᐊᕙᑎᓕᕆᓂᕐᒧᑦ ᐅᖃᐅᔾᔨᒋᐊᖅᑎᑦ ᑲᑎᒪᔨᕋᓛᑦ ᐅᑭᐊᒃᓵᒃᑯᑦ ᑲᑎᒪᑎᓪᓗᒋᑦ, ᑖᓐᓇ ᑲᑎᒪᓂᐅᓚᐅᖅᑐᖅ 
ᐃᑲᔫᑎᖃᑦᑎᐊᖅᑐᒻᒪᕆᐊᓘᓚᐅᕐᒪᑦ ᓴᖅᑭᑦᑎᔾᔪᑕᐅᔪᓐᓇᖅᖢᓂ ᑎᑎᕋᖅᑕᐅᒋᐊᕐᖓᖅᑐᖅ ᐱᓕᕆᔾᔪᑎᒃᓴᖏᓐᓂᒃ 2014−ᒥ.  

ᑕᕝᕙᓂ  ᐅᓂᒃᑳᒥᒃ ᕿᒥᕐᕈᔭᐅᑦᑎᐊᕐᓂᐊᖅᐳᑦ ᐅᖃᐅᓯᐅᖃᑦᑕᓚᐅᖅᑐᑦ ᑲᑎᒪᔭᖅᑐᖃᑕᐅᓚᐅᖅᑐᓂᒃ ᑲᑎᒪᑎᑕᐅᑎᓪᓗᒋᑦ ᖃᓄᕐᓗ 
ᐅᖃᐅᓯᐅᓚᐅᖅᑐᑦ ᐅᖃᐅᓯᐅᓚᐅᕐᒪᖔᑕ.  

ᐱᒋᐊᕐᓂᖓ 

ᐅᓇ ᐅᓂᒃᑳᖅ ᑕᑯᒃᓴᐅᑎᑦᑎᕗᖅ ᐊᕙᑎᓕᕆᔨᒃᑯᑦ ᐱᓕᕆᐊᕆᑦᑎᐊᖅᓯᒪᔭᖓᓐᓂᒃ ᑕᒻᒪᖅᑕᙱᑦᑎᐊᕐᓗᑎᒃ ᓴᖅᑭᑦᑎᔪᒪᓪᓗᑎᒃ 
ᑐᑭᓕᐅᕆᔪᒪᓪᓗᑎᒡᓗ ᑐᑭᓯᒋᐊᒐᒃᓴᓕᒫᓂᒃ ᑐᓴᖅᑕᐅᓚᐅᖅᑐᓂᒃ ᐃᓄᓕᒫᖅᑎᑦᑎᔪᓂᒃ ᑲᑎᒪᓂᒃᑯᑦ ᑐᓴᖅᑕᐅᖃᑦᑕᓚᐅᖅᑐᓂᒃ 
ᐊᕕᒃᑐᖅᓯᒪᔪᓂᒃ ᐆᒪᔪᓕᕆᔨᕐᔪᐊᒃᑯᑦ ᑲᑐᔾᔨᖃᑎᒌᓂᒃ ᐊᒻᒪ ᓄᓇᕗᒻᒥ ᐆᒪᔪᓕᕆᔨᒃᑯᓐᓂ ᐊᒻᒪ ᐊᕙᑎᓕᕆᓂᕐᒧᑦ ᐅᖃᐅᔾᔨᒋᐊᖅᑎᑦ 
ᑲᑎᒪᔨᕋᓛᓂᒃ.     

ᑖᒃᑯᐊ ᑕᐅᑐᖅᑰᖅᑕᐅᔪᑦ ᓴᖅᑭᑕᐅᔪᑦ ᑕᑯᒃᓴᐅᑎᑦᑎᙱᑦᑐᖅ ᐊᕙᑎᓕᕆᔨᒃᑯᓐᓅᖓᔪᓂᒃ ᐅᕝᕙᓘᓐᓃᖅ ᓄᓇᕗᑦ 
ᒐᕙᒪᒃᑯᓐᓅᖓᔪᓂᒃ.  

ᐃᓗᓕᖏᑦ ᑎᑎᕋᖅᓯᒪᔪᑦ  

1.0 ᓇᐃᒡᓕᒋᐊᖅᓯᒪᔪᑦ ᑐᒃᓯᕋᐅᑦ ᐊᒻᒪ ᐋᖅᑭᒃᓯᒪᓂᖓ  

ᐅᑯᐊ ᓇᐃᒡᓕᒋᐊᖅᓯᒪᔪᑦ ᐅᖃᐅᓯᐅᓚᐅᖅᑐᑦ ᐅᖃᐅᓯᕆᔪᓐᓇᕈᒪᓪᓗᒋᑦ, ᐊᐱᖅᑯᑎᑦ, ᐊᒻᒪ ᐃᓱᒫᓘᑕᐅᔪᑦ ᑐᓴᕋᓱᒃᖢᑎᒃ 
ᑲᑎᒪᑎᑦᑎᑲᑕᒃᑎᓪᓗᒋᑦ ᐊᕕᒃᑐᖅᓯᒪᔪᓂᒃ ᐆᒪᔪᓕᕆᔨᒃᑯᑦ ᑲᑐᔾᔨᖃᑎᒌᑦ ᐊᒻᒪ ᓄᓇᕗᒻᒥ ᐃᓄᐃᑦ  ᐆᒪᔪᓕᕆᔨᒃᑯᑦ ᐊᒻᒪ 
ᐊᕙᑎᓕᕆᔨᒃᑯᑦ ᐅᖃᐅᔾᔨᒋᐊᖅᑎᑦ ᑲᑎᒪᔨᕋᓛᑦ ᑎᑎᕋᖅᑕᐅᒋᐊᕐᖓᖅᑐᒥᒃ ᓇᓄᓕᕆᓂᕐᒧᑦ ᐊᐅᓚᑦᑎᔨᐅᖃᑎᒌᓂᒃ ᐱᕙᒌᔭᖅᑕᐅᔪᑦ 
ᐱᔾᔪᑎᒋᓪᓗᒋᑦ (PBMP). ᐅᔾᔨᕐᓇᖅᑐᒻᒪᕆᐊᓗᖕᒥᒃ ᑐᓴᕋᓱᓚᐅᕋᓗᐊᖅᑎᓪᓗᒋᑦ ᐱᕙᓪᓕᐊᑎᑦᑎᔪᒪᓪᓗᑎᒃ ᑎᑎᕋᖅᑕᐅᒋᐊᕐᖓᖅᑐᒥᒃ 
ᑐᓐᓂᖅᑯᑕᐅᓚᐅᖅᑐᒥᒃ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ ᐊᖏᖅᑕᐅᖁᓪᓗᒍ 2015−ᒥ ᐅᑭᐊᒃᓵᒃᑯᑦ, ᐊᒃᑐᐊᓂᓖᑦ 
ᐅᖃᐅᓯᒃᓴᕆᔭᐅᓚᐅᖅᑐᑦ ᐋᖅᑭᒋᐊᖅᑕᐅᓚᐅᖅᑐᓪᓗ ᑲᑎᒪᕐᔪᐊᖅᑎᑦᑎᑎᓪᓗᒋᑦ ᓄᓇᕗᔪᒻᒥ ᐆᒪᔪᓕᕆᔨᕐᔪᐊᒃᑯᑦ 
ᑎᑎᕋᖅᑕᐅᒋᐊᕐᖓᖅᓯᒪᔪᖅ ᐋᖅᑭᒃᑕᐅᑦᑎᐊᒃᑲᓐᓂᕆᐊᖃᓕᓚᐅᕐᒪᑦ. ᑎᑎᕋᖅᑕᐅᒋᐊᕐᖓᖅᑐᒧᑦ ᐊᓯᔾᔨᖅᑕᐅᔪᑦ 
ᐊᐅᓚᑦᑎᕕᐅᑦᑎᐊᕈᓐᓇᓚᐅᖅᑐᑦ ᒪᓕᒐᕐᓂᓚᐅᖅᖢᑎᒡᓗ ᑐᑭᓯᓇᖅᓯᑎᒃᑲᓐᓂᕆᐊᖃᖅᑐᑦ. ᕿᒥᕐᕈᔭᐅᑦᑎᐊᕆᐊᖃᕐᓂᖏᑦ ᐊᒻᒪ 
ᑐᑭᓯᓇᖅᓯᑎᑕᐅᒋᐊᖃᕐᓂᖏᑦ ᑭᓱᑦ ᐊᓯᔾᔨᖅᑕᐅᓚᐅᕐᒪᖔᑕ ᐊᒻᒪ ᖃᓄᐃᒻᒪᑦ ᐊᓯᔾᔨᖅᑕᐅᒋᐊᖃᓚᐅᕐᒪᖔᑕ, ᐊᒻᒪᓗ 
ᐊᓯᔾᔨᖅᑕᐅᖁᔭᐅᓚᐅᖅᑐᑦ ᐊᓯᔾᔨᖅᑕᐅᓚᐅᙱᖦᖢᑎᒡᓗ, ᐃᓱᒪᒋᔭᐅᓚᐅᖅᐳᑦ ᐱᓕᕆᔨᐅᖃᑎᒌᓄᑦ.  

2.0 ᑐᓴᕋᓱᒃᑎᓪᓗᒋᑦ ᐱᔾᔪᑕᐅᔪᕕᓃᑦ  
ᐱᔾᔪᑎᓪᓗᐊᑕᕆᔭᐅᓚᐅᖅᑐᖅ ᑐᓴᕋᓱᑲᑕᒃᑎᓪᓗᒋᑦ ᐃᓚᐅᓕᖅᑎᓐᓇᓱᒃᖢᒋᑦ ᐊᕕᒃᑐᖅᓯᒪᔪᓂᒃ ᐆᒪᔪᓕᕆᔨᒃᑯᑦ ᑲᑐᔾᔨᖃᑎᒌᖏᑦ 
ᐅᖃᐅᓯᐅᑲᑕᒃᑎᓪᓗᒍ ᒫᓐᓇ ᖃᓄᐃᓕᖓᓂᕆᔭᖓ ᑎᑎᕋᖅᑕᐅᒋᐊᕐᖓᖅᑑᑉ ᓇᓄᓕᕆᓂᕐᒧᑦ ᐊᐅᓚᑦᑎᔨᐅᖃᑎᒌᑦ 
ᐱᕙᒌᔭᖅᑕᖏᓐᓄᑦ ᑐᓴᖅᑕᐅᖁᓪᓗᒋᓪᓗ ᕿᒥᕐᕈᔭᐅᓯᒪᔪᑦ ᑎᑎᕋᖅᑕᐅᒋᐊᕐᖓᖅᑐᒥᒃ ᐋᖅᑭᒃᑕᐅᓚᐅᖅᑐᑦ 
ᐅᖃᐅᓯᐅᑲᑖᓪᓚᓚᐅᖅᑎᓪᓗᒋᑦ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᑎᑦᑎᑎᓪᓗᒋᑦ. ᑖᓐᓇ ᐱᓕᕆᔾᔪᓯᖅ ᐅᖃᐅᓯᐅᓚᐅᖅᐳᖅ 
ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ. ᐱᒻᒪᕆᐅᖕᒪᑦ ᐅᖃᐅᓯᖃᕆᐊᒃᓴᖅ ᖃᓄᑐᐃᓐᓇᖅ ᕿᒥᕐᕈᔭᐅᔪᑦ 
ᑎᑎᕋᖅᑕᐅᒋᐊᕐᖓᖅᑐᒧᑦ ᐃᓱᒪᒋᔭᐅᑐᐃᓐᓇᓚᐅᕐᒪᑕ ᓈᒻᒪᒋᔭᐅᒃᐸᑕ ᑭᓯᐊᓂ ᑐᓴᖅᑕᐅᖃᑦᑕᓚᐅᖅᑐᓄᑦ ᓄᓇᓕᖕᓂ, ᐊᒻᒪ 
ᓄᓇᓕᖕᓂ ᐅᖃᐅᓯᐅᖃᑦᑕᓚᐅᖅᑐᑦ, ᑐᓴᕋᓱᒡᕕᐅᑎᓪᓗᒋᑦ.  

2.1 ᑲᑎᒪᑎᓪᓗᒋᑦ ᐋᖅᑭᒃᓯᒪᓂᕆᖃᑦᑕᖅᑕᖏᑦ  
ᑐᓴᕋᓱᑲᑕᓚᐅᖅᐳᑦ ᐊᕐᕌᒍᓕᒫᖅᓯᐅᒻᒥᒃ ᑲᑎᒪᑎᑦᑎᑎᓪᓗᒋᑦ ᐱᖓᓱᑦ ᐊᕕᒃᑐᖅᓯᒪᓂᕐᒥ ᐆᒪᔪᓕᕆᔨᒃᑯᑦ ᑲᑐᔾᔨᖃᑎᒌᑦ ᐊᒻᒪ 
ᐅᑭᐊᒃᓵᒃᑯᑦ ᑲᑎᒪᑎᑦᑎᑎᓪᓗᒋᑦ ᓄᓇᕗᒻᒥ ᐆᒪᔪᓕᕆᔨᒃᑯᓐᓂ ᐊᒻᒪ ᐊᕙᑎᓕᕆᓂᕐᒧᑦ ᐅᖃᐅᔾᔨᒋᐊᖅᑎᑦ ᑲᑎᒪᔨᕋᓛᑦ. ᑕᒪᕐᒥᒃ 
ᑲᑎᒪᓂᐅᓚᐅᖅᑐᑦ ᑲᑎᒪᑎᑦᑎᔨᖃᖃᑦᑕᓚᐅᖅᐳᑦ ᑲᑎᒪᑎᑦᑎᔨᒋᔭᐅᔪᓂᒃ (ᐃᒃᓯᕙᐅᑕᖅ). ᐊᕙᑎᓕᕆᔨᒃᑯᓐᓂ ᑭᒡᒐᖅᑐᐃᔨᒥᒃ 
ᑲᑎᒪᔾᔪᑎᒃᓴᓃᑦᑐᖃᖃᑕᐅᕙᒃᖢᓂ ᐅᖃᐅᓯᖃᕐᓂᐊᖅᑐᒥᒃ ᐊᕙᑎᓕᕆᔨᒃᑯᑦ ᑐᓴᖅᑕᐅᖁᔭᖏᓐᓂᒃ. ᐅᓂᒃᑲᐅᓯᐅᔪᑦ (ᐅᐃᒍᖓ A) 
45−ᒥᓂᑦᓯᐸᓗᖕᓂ ᑕᑭᑎᒋᕙᒃᖢᓂ ᐅᖃᐅᓯᐅᕌᓂᒃᑳᖓᑕ ᑭᖑᓂᐊᒍᑦ ᐊᐱᖅᑯᑎᒃᓴᖃᖅᑐᑦ ᐊᐱᖅᓱᕈᓐᓇᖅᑎᑕᐅᕙᒃᖢᑎᒃ 30-ᒥ 
45−ᒧᑦ ᑎᑭᖦᖢᒍ ᒥᓂᑦᓯᓄᑦ ᑲᑎᒪᓂᕆᔭᐅᖃᑦᑕᓚᐅᖅᑐᑦ. ᑐᑭᓕᐅᖅᑕᐅᖃᑦᑕᓚᐅᖅᐳᑦ ᐅᖃᓪᓚᒃᐸᓪᓕᐊᓪᓗᑎᒃ ᑲᑎᒪᑎᓪᓗᒋᑦ.  

2.2 ᑲᑎᒪᑎᓪᓗᒋᑦ ᑲᑎᒪᖃᑕᐅᖃᑦᑕᖅᓯᒪᔪᑦ  
ᑲᑎᒪᕝᕕᐅᔪᓗᒃᑖᑦ ᑲᑎᒪᔨᐅᖃᑕᐅᔪᓄᑦ ᑕᒪᐃᓐᓂᒃ ᐱᖓᓱᓂᒃ ᐊᕕᒃᑐᖅᓯᒪᓂᕐᒥ ᐆᒪᔪᓕᕆᔨᒃᑯᑦ ᑲᑐᔾᔨᖃᑎᒌᓄᑦ 
ᑲᑎᒪᑎᑦᑎᔨᖃᖅᐸᒃᖢᑎᒃ ᑲᑎᒪᑎᑦᑎᔨᒧᑦ (ᐃᒃᓯᕙᐅᑕᖅ). ᐊᓯᒃᑲᓐᓂᖏᑦ ᑲᑎᒪᖃᑕᐅᔪᑦ ᐅᑯᓇᙶᓚᐅᖅᑐᑦ ᓄᓇᕗᒻᒥ ᐃᓄᐃᑦ 
ᐆᒪᔪᓕᕆᔨᒃᑯᑦ ᑲᑎᒪᔨᓂᒃ, ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᓐᓂ, ᐃᒪᕐᒥᐅᑕᓕᕆᔨᒃᑯᓐᓂ, ᐊᕙᑎᓕᕆᔨᒃᑯᓐᓂ ᐊᒻᒪ ᓯᓚ 
ᐊᓯᔾᔨᖅᐸᓪᓕᐊᔪᒧᑦ ᑲᑎᒪᔨᑦ ᑲᓇᑕᒥ, ᐊᒻᒪ ᓄᓇᕗᑦ ᑐᙵᕕᒃᑯᓐᓂ. ᐊᕙᑎᓕᕆᔨᒃᑯᑦ ᑭᒡᒐᖅᑐᐃᔨᖃᓚᐅᖅᑐᑦ ᑯᕆᔅ ᕼᐋᑦᓴᓐ−ᒥ.  

3.0 ᑐᓴᕋᓱᒍᑕᐅᓚᐅᖅᑐᑦ ᓇᐃᒡᓕᒋᐊᖅᓯᒪᔪᑦ  

ᐱᕙᓪᓕᐊᑎᑕᐅᓂᖓ ᓇᓄᓕᕆᓂᕐᒧᑦ ᐊᐅᓚᑦᑎᔨᐅᖃᑎᒌᓂᒃ ᐱᕙᒌᔭᖅᑕᐅᔪᑦ ᐊᑯᓂᐊᓗᒃ ᐱᓕᕆᓵᕋᑦᑎᒍᑦ ᓄᓇᓕᖕᓂ 
ᑐᓴᕋᓱᒃᐸᒃᖢᑕ ᑎᑎᕋᖅᑕᐅᒋᐊᕐᖓᖅᑐᖅ ᐱᔾᔪᑎᒋᓪᓗᒍ ᐱᓕᕆᐊᖑᓯᒋᐊᓚᐅᖅᓯᒪᔪᖅ 2014−ᒥ ᐅᑭᐅᒃᑯᑦ, ᐊᕕᒃᑐᖅᓯᒪᓂᕐᒥ 
ᑭᖑᓂᐊᒍᑦ ᑲᑎᒪᒃᑲᓐᓂᖃᑦᑕᓚᐅᖅᑐᑦ 2014−ᒥ ᐅᐱᕐᖔᒃᑯᑦ. ᖃᐅᔨᔭᐅᓚᐅᖅᖢᓂᓗ ᑐᓴᕋᓱᖕᓂᐅᖃᑦᑕᓚᐅᖅᑐᑦ 
ᓇᖕᒥᓂᖃᖃᑕᐅᔪᓂᒃ (ᓲᕐᓗ ᐊᕕᒃᑐᖅᓯᒪᔪᓂᒃ ᐆᒪᔪᓕᕆᔨᒃᑯᑦ ᑲᑐᔾᔨᖃᑎᒌᑦ) ᓈᒻᒪᓚᐅᕐᓂᖓᓂᒃ ᑐᓴᖅᑎᑕᐅᓗᑎᒃ ᒫᓐᓇᓕᓴᐃᑦ 
ᖃᓄᐃᓕᖓᓕᕐᓂᖏᑦ ᓇᓄᓕᕆᓂᕐᒧᑦ ᐊᐅᓚᑦᑎᔨᐅᖃᑎᒌᓂᒃ ᐱᕙᒌᔭᖅᑕᐅᔪᑦ ᐅᖃᐅᔾᔪᖅᑕᐅᖁᓪᓗᒋᓪᓗ ᑭᓱᑦ 
ᐊᓯᔾᔨᖅᑕᐅᓯᒪᓕᕐᒪᖔᑕ ᑎᑎᕋᖅᑕᐅᒋᐊᕐᖓᓚᐅᖅᑐᓄᑦ ᓇᓄᓕᕆᓂᕐᒧᑦ ᐊᐅᓚᑦᑎᔨᐅᖃᑎᒌᓂᒃ ᐱᕙᒌᔭᖅᑕᐅᔪᓂᒃ ᑕᐃᒪᙵᑦ 
ᑐᓐᓂᖅᑯᑕᐅᓚᐅᖅᑎᓪᓗᒍ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᓐᓄᑦ ᐊᖏᖅᑕᐅᖁᔭᐅᓪᓗᓂ 2015−ᓕᓴᕐᒨᖓᔪᖅ. ᐅᓂᒃᑲᐅᓯᐅᓚᐅᖅᑐᑦ 
ᐊᕕᒃᑐᖅᓯᒪᓂᕐᒥ ᐆᒪᔪᓕᕆᔨᒃᑯᑦ ᑲᑐᔾᔨᖃᑎᒌᑦ ᐊᕐᕌᒍᓕᒫᖅᓯᐅᒻᒥᒃ ᑲᑎᒪᑎᓪᓗᒋᑦ ᐊᒻᒪ ᓄᓇᕗᒻᒥ ᐆᒪᔪᓕᕆᔨᒃᑯᓐᓂ ᐊᒻᒪ 



ᓄᓇᕗᒻᒥ ᓇᓄᓕᕆᓂᕐᒧᑦ ᐊᐅᓚᑦᑎᔨᐅᖃᑎᒌᓄᑦ ᐱᕙᒌᔭᕈᑕᐅᓪᓗᓂ ᐅᖃᐅᓯᐅᓚᐅᖅᑐᑦ ᕿᒥᕐᕈᔭᐅᓂᖓ, 2016−ᒥ ᐅᑭᐊᒃᓵᒃᑯᑦ 2  

ᐊᕙᑎᓕᕆᓂᕐᒧᑦ ᐅᖃᐅᔾᔨᒋᐊᖅᑎᑦ ᑲᑎᒪᔨᕋᓛᓂᒃ ᐅᑭᐊᒃᓵᒃᑯᑦ ᑲᑎᒪᑲᑕᒃᑎᓪᓗᒋᑦ ᐃᓱᒪᒋᔭᐅᓚᐅᖅᖢᓂ ᓈᒻᒪᒐᓱᒋᔭᐅᓪᓗᓂ 
ᓇᖕᒥᓂᖃᖃᑕᐅᔪᑦ ᑐᓴᕋᓱᒡᕕᐅᓪᓗᑎᒃ ᐅᖃᐅᔾᔪᖅᓱᖁᓪᓗᒋᑦ ᑭᐅᖃᑦᑕᖁᓪᓗᒋᓪᓗ ᐱᓕᕆᐊᖑᕙᓪᓕᐊᔪᓂᒃ 
ᐅᖃᐅᓯᐅᒃᑲᓐᓂᓛᖁᓪᓗᒍᓗ ᐊᖑᓇᓱᒃᑐᓕᕆᔨᒃᑯᓐᓄᑦ ᐃᓚᐅᓂᓕᒫᖏᓐᓂᒃ ᐊᕕᒃᑐᖅᓯᒪᔪᓂᒃ ᐆᒪᔪᓕᕆᔨᒃᑯᑦ ᑲᑐᔾᔨᖃᑎᒌᑦ 
ᑲᑎᒪᔨᖏᓐᓄᑦ, PowerPoint−ᑰᖅᓯᒪᔪᑦ ᐅᓂᒃᑲᐅᓯᐅᔪᑦ ᐊᒻᒪᓗ ᒫᓐᓇᓕᓴᖅ ᑎᑎᕋᖅᑕᐅᒋᐊᕐᖓᖅᑐᖅ ᓇᓄᓕᕆᓂᕐᒧᑦ 
ᐊᐅᓚᑦᑎᔨᐅᖃᑎᒌᓂᒃ ᐱᕙᒌᔭᖅᑕᐅᔪᑦ ᓇᒃᓯᐅᔾᔭᐅᓚᐅᕐᒥᔪᑦ ᑕᒪᐃᓐᓄᑦ ᐊᖑᓇᓱᒃᑐᓕᕆᔨᒃᑯᓐᓄᑦ ᑐᑭᓯᒋᐊᒐᒃᓴᐅᓪᓗᑎᒃ 
ᐊᕐᕌᒍᓕᒫᖅᓯᐅᒻᒥᒃ ᑲᑎᒫᓂᒃᓯᒪᓕᖅᑎᓪᓗᒋᑦ. ᑖᓐᓇ ᐱᓕᕆᐊᖑᔪᖅ ᓯᐊᒻᒪᒃᑎᕐᓂᐊᕐᓗᒋᑦ ᑐᑭᓯᒋᐊᒐᒃᓴᑦ ᐊᔪᕈᓐᓃᕈᑕᐅᓚᐅᖅᐳᖅ 
ᑲᑎᒪᔨᓄᑦ ᑲᑎᒪᖃᑕᐅᓚᐅᖅᑐᓄᑦ ᐊᕐᕌᒍᓕᒫᖅᓯᐅᒻᒥᒃ ᑲᑎᒪᑎᓪᓗᒋᑦ ᓄᑖᙳᕆᐊᖅᓯᒪᔪᓂᒃ ᑐᓴᖅᑎᑦᑎᔪᓐᓇᖁᓪᓗᒋᑦ 
ᐊᖑᓇᓱᒃᑐᓕᕆᔨᓄᑦ ᑲᑎᒪᔨᐅᖃᑎᒥᖕᓄᑦ.  

ᐅᓂᒃᑲᐅᓯᐅᔪᑦ ᕿᒥᕐᕈᔭᐅᓚᐅᖅᑐᑦ ᐱᐊᓂᒃᑕᐅᓯᒪᔪᓄᑦ ᒫᓐᓇᒧᑦ ᑎᑭᖦᖢᒍ ᑐᑭᓯᓇᖅᓯᑎᑕᐅᓯᒪᓪᓗᑎᒡᓗ ᐊᓯᔾᔨᖅᑕᐅᓯᒪᓕᖅᑐᓂᒃ 
ᑎᑎᕋᖅᑕᐅᒋᐊᕐᖓᖅᑐᒧᑦ (ᓲᕐᓗ ᐊᒡᒍᖅᖢᒋᑦ ᓯᕗᕋᓵᕐᓂᐅᔪᑦ ᐊᒻᒪ ᐊᓂᒍᖅᑎᑕᐅᖃᑦᑕᖅᑐᑦ ᒪᕐᕉᓕᖅᑲᖓᓪᓗᑎᒃ, ᐊᒡᒍᖅᖢᒋᑦ 
ᓴᓇᕝᕕᐊᓗᖕᓂ ᐱᓕᕆᔾᔪᓰᑦ ᐊᒻᒪ ᐳᓚᕋᖅᑐᓕᕆᓂᕐᒧᑦ ᒪᕐᕉᓕᖅᑲᖓᓪᓗᓂ ᓯᕘᕋᓇᖅᑐᑦ, ᐅᖃᐅᓯᖅᑕᖓ ᐊᓯᔾᔨᖅᖢᒍ 
ᒥᕐᖑᐃᖅᓯᕕᓕᕆᔨᒃᑯᑦ ᑲᓇᑕᒥ ᐊᒻᒪ ECCC−ᒃᑯᑦ ᐱᓕᕆᐊᕆᕙᒃᑕᖏᓐᓂᒃ, ᑎᑎᕋᖅᓯᒪᓂᖏᓪᓗ ᐋᖅᑭᒋᐊᒃᑲᓐᓂᖅᖢᒋᑦ). 
ᑐᑭᓯᓇᖅᖅᓯᑎᑕᐅᓚᐅᖅᐳᖅ ᐃᓚᖏᑦ ᐅᖃᐅᓯᐅᓚᐅᖅᑐᑦ ᑲᑎᒪᑎᑦᑎᑲᑕᒃᑎᓪᓗᒋᑦ ᐃᓱᒪᒋᔭᐅᖃᓯᐅᔾᔭᐅᓚᐅᖅᑑᒐᓗᐊᑦ ᑭᓯᐊᓂ 
ᐃᓚᓕᐅᔾᔭᐅᓚᐅᙱᑦᑐᑦ ᑎᑎᕋᖅᓯᒪᔪᑦ ᐋᖅᑭᒃᓱᖅᑕᐅᑦᑎᐊᒃᑲᓐᓂᖅᑎᓪᓗᒋᑦ ᑎᑎᕋᖅᑕᐅᒋᐊᕐᖓᖅᑐᒧᑦ 
ᐱᐅᓯᕚᓪᓕᕈᑕᐅᓕᒑᓚᐅᙱᒻᒪᑕ ᐱᐅᓂᕆᔭᖓᓄᑦ ᑎᑎᕋᖅᑕᐅᒋᐊᕐᖓᖅᑐᒧᑦ (ᓲᕐᓗ: ᐅᖃᐅᓯᐅᓚᐅᖅᑐᖅ 1960−ᖏᓐᓃᑎᓪᓗᒍ 
ᓇᓄᖅᑕᖃᙱᓐᓂᖅᓵᓗᓚᐅᕐᓂᖓᓂ, ᑐᓴᕋᓱᓚᐅᖅᑕᑦᑎᓐᓄᑦ ᐅᖃᐅᓯᐅᖃᑦᑕᓚᐅᖅᑐᓄᑦ ᐊᔾᔨᒋᔭᐅᙱᓗᐊᕐᒪᑦ).  

ᐊᐱᖅᑯᑕᐅᖃᑦᑕᓚᐅᖅᑐᑦ ᑖᒃᑯᓇᓂ ᑐᓴᕋᓱᒃᑎᓪᓗᑕ ᐊᔾᔨᐸᓗᒋᓚᐅᖅᑕᖏᑦ ᓯᕗᓪᓕᕐᒥ ᑐᓴᕋᓱᒃᑕᐅᓚᐅᖅᑐᓄᑦ 
ᐊᖑᓇᓱᒃᑐᓕᕆᔨᒃᑯᓐᓄᑦ ᐊᒻᒪ ᓄᓇᓕᖕᓄᑦ. ᐊᐱᖅᑯᑕᐅᖃᑦᑕᓚᐅᖅᑐᑦ ᑖᓐᓇ ᐱᕙᒌᔭᖅᑕᐅᔪᖅ ᓴᖅᑭᑦᑎᕙᓪᓕᐊᖕᒪᖔᑦ 
ᐱᔾᔪᑕᐅᔪᓂᒃ ᐃᓄᖕᓂᒃ ᐅᖃᐅᓯᐅᖃᑦᑕᖅᑐᓂᒃ ᐱᒻᒪᕆᐅᖕᒪᖔᑕ ᑐᓴᕋᓱᒡᕕᐅᓂᓕᒫᖏᓐᓂᒃ ᐱᕙᓪᓕᐊᑎᑕᐅᓂᖓᓂᒡᓗ 
ᓇᓄᓕᕆᓂᕐᒧᑦ ᐊᐅᓚᑦᑎᔨᐅᖃᑕᐅᔪᑦ ᐱᕙᒌᔭᖅᑕᐅᔪᒧᑦ.  

ᐅᑯᐊ ᐊᐱᖅᑯᑎᑦ ᑎᑎᕋᖅᓯᒪᔪᑦ ᐊᑖᓂ ᑐᑭᓯᒋᐊᕈᑎᒃᓴᖃᖅᖢᓂ ᖃᓄᖅ ᐅᖃᖅᑐᖃᓚᐅᕐᒪᖔᑦ ᑕᐃᔅᓱᒪᓂ ᑲᑎᒪᑎᓪᓗᒋᑦ, 
ᐅᕝᕙᓘᓐᓃᑦ ᖃᓄᖅ ᐱᔾᔪᑕᐅᔪᖅ ᐋᖅᑭᒃᑕᐅᓚᐅᕐᒪᖔᑦ ᑐᓴᕋᓱᐊᓪᓚᓚᐅᖅᑎᓪᓗᒋᑦ.  

• ᒫᓐᓇ ᓇᓄᐃᑦ ᐅᓄᖅᑐᐊᓘᓕᕐᒪᑕ - ᑖᓐᓇ ᑕᐅᑐᖅᑰᖅᑕᐅᔪᖅ ᑎᑎᕋᖅᑕᐅᒋᐊᕐᖓᖅᑐᓄᑦ ᐃᓚᓕᐅᔾᔭᐅᓯᒪᑦᑎᐊᖅᑐᖅ 
ᑎᑎᕋᖃᓯᐅᔾᔭᐅᖁᔭᐅᓯᒪᓂᖓ ᒪᓕᒡᖢᒍ.  

• ᐃᓄᖕᓄᑦ ᐊᑦᑕᕐᓇᖅᑎᑦᑎᑦᑕᐃᓕᒪᓂᖅ ᐃᓱᒫᓘᑕᐅᓪᓚᕆᖕᒪᑦ ᓇᓄᐃᑦ ᐅᓄᖅᓯᕚᓪᓕᖅᓯᒪᔪᐊᓘᓕᕐᓂᖏᑦ ᐱᔾᔪᑕᐅᓪᓗᑎᒃ 
- ᑖᒃᑯᐊ ᑎᑎᕋᖅᑕᐅᓯᒪᑦᑎᐊᖅᑐᑦ ᑖᒃᑯᓇᓂ ᑎᑎᕋᖅᑕᐅᒋᐊᕐᖓᖅᑐᓂᒃ ᐊᒻᒪ ᐱᓕᕆᐊᖑᓚᐅᖅᑐᑦ ᐋᖅᑭᒃᑕᐅᓚᐅᖅᖢᑎᒃ 
ᐃᑲᔫᑕᐅᓇᓱᒃᖢᓂ ᓴᖅᑭᑕᐅᖁᓪᓗᒍ ᑖᓐᓇ ᐃᓱᒫᓘᑕᐅᔪᖅ ᐅᑯᐊ ᐃᓚᓕᐅᔾᔭᐅᓪᓗᑎᒃ: 1) ᐱᕚᓪᓕᖅᓯᒪᔪᑦ 
ᐃᓕᓐᓂᐊᕈᑎᒃᓴᑦ ᓇᓄᓕᕆᓂᕐᒥ ᐊᑦᑕᕐᓇᖅᑕᐃᓕᒪᔾᔪᑏᑦ; 2) ᐱᕚᓪᓕᖅᓯᒪᔪᑦ ᐊᔪᕈᓐᓃᖅᓴᐅᑎᒃᓴᑦ ᓇᓄᕐᓂᒃ 
ᓇᐅᑦᑎᖅᓱᖅᑎᓄᑦ ᓄᓇᓕᖕᓄᑦ; 3) ᐱᔭᒃᓴᐅᓂᖅᓴᐅᓕᕐᓗᒋᑦ ᕿᒫᑎᑦᑎᔾᔪᑎᒃᓴᑦ (ᓇᓄᕐᓂᒃ ᑲᑉᐱᐊᓵᕆᔾᔪᑏᑦ ᐊᕕᓗᕋᓲᑦ/ 
ᐃᑯᒪᐃᑦ ᖁᒻᒧᐊᓲᑦ ᐊᓯᖏᓪᓗ). 

• ᐃᒡᓗᕋᓛᑦ /ᐱᖁᑎᑦ ᓇᖕᒥᓂᕆᔭᐅᔪᑦ ᓱᕋᒃᑎᖅᑕᐅᑎᓪᓗᒋᑦ ᓈᒻᒪᓲᖑᙱᒻᒪᑦ ᐊᒻᒪ ᑮᓇᐅᔭᑎᒍᑦ ᐅᑎᖅᑎᑕᐅᔾᔪᑎᒃᓴᑦ 
ᐱᑐᐃᓐᓇᐅᙱᓗᐊᒧᑦ ᐊᔪᕐᓇᖅᑐᖅᓯᐅᕈᑕᐅᒐᔪᒃᖢᑎᒃ ᐱᓇᔪᒃᑕᐅᔭᕆᐊᒃᓴᖅ - ᑖᓐᓇ ᓴᖅᑭᑕᐅᓯᒫᓂᒃᑐᖅ 
ᑎᑎᕋᖅᑕᐅᒋᐊᕐᖓᖅᑐᓂᒃ ᐱᓕᕆᐊᖑᕙᓪᓕᐊᓪᓗᑎᒡᓗ ᑖᒃᑯᐊ ᐃᓱᒫᓘᑕᐅᓲᑦ ᐃᓚᔭᐅᓪᓗᓂ ᒥᒃᖠᒋᐊᖅᑕᐅᓗᓂ 
ᑕᑕᑎᕆᐊᓖᑦ ᓇᓗᓇᕐᓂᐅᔪᑦ ᐲᔭᖅᑕᐅᓂᐊᕐᓗᑎᒃ ᐃᑲᔪᕐᓗᒋᓪᓗ ᑕᑕᑎᕆᐊᓖᑦ ᑕᑕᑎᕐᓂᐊᕐᓗᒋᑦ 
ᐱᐊᓂᒃᑕᐅᑦᑎᐊᕈᓐᓇᖁᓪᓗᒋᑦ ᓄᓇᓕᖕᓂ ᐆᒪᔪᕐᓂᐊᖅᑎᒃᑯᑦ ᐃᑲᔪᖅᑎᒋᔭᐅᕙᒡᓗᑎᒃ.  

• ᓈᒻᒪᙱᑦᑐᑦ ᐊᒻᒪ ᑕᒻᒪᖅᑕᖅᓯᒪᔪᑦ ᐃᓄᖕᓂᒃ ᐃᓱᒪᒋᔭᐅᔪᑦ ᓇᓄᐃᑦ ᖃᓄᐃᑦᑑᓂᖏᓐᓂᒃ - ᐃᓱᒫᓘᑕᐅᔪᖅ ᓄᓇᕐᔪᐊᕐᒥ 
ᑐᓴᐅᒪᔭᐅᔪᖅ ᑕᒻᒪᖅᓯᒪᖕᒪᑦ ᓇᓄᐃᑦ ᖃᓄᐃᑦᑑᓂᖏᓐᓂᒃ ᐱᔾᔪᑎᖃᖅᑐᖅ ᑕᒪᒃᑯᐊ ᐃᓄᐃᑦ 
ᖃᐅᔨᕈᓘᔭᖃᑦᑕᖅᓯᒪᑎᓪᓗᒋᑦ ᓇᓄᐃᑦ ᐅᓄᖅᓯᕙᓪᓕᐊᓂᖏᓐᓂᒃ ᐊᒻᒪ ᐃᓄᐃᑦ ᐊᑦᑕᕐᓇᖅᑐᒦᔭᓕᕐᓂᖏᓐᓂᒃ 
ᐃᓱᒫᓘᑕᐅᕙᓕᕐᓂᖓᓄᑦ. ᓈᒻᒪᙱᑦᑐᓂᒃ ᐃᓄᐃᑦ ᐃᓱᒪᖃᑦᑕᕋᓗᐊᖅᑎᓪᓗᒋᑦ ᐊᒻᒪ ᑕᒻᒪᖅᑕᖅᓯᒪᔪᑦ 
ᓈᒻᒪᙱᔾᔪᑎᓗᐊᕋᓗᐊᖅᑎᓪᓗᒋᑦ ᓇᓄᓕᕆᓂᕐᒧᑦ ᐊᐅᓚᑦᑎᔨᐅᖃᑎᒌᑦ ᐱᕙᒌᔭᖅᑕᐅᔪᓄᑦ, ᑐᓴᒐᒃᓴᖅᑕᖃᕐᒪᑦ 
ᑐᓴᖅᑕᐅᑦᑎᐊᕈᓐᓇᖅᑐᒥᒃ ᑎᑎᕋᖅᑕᐅᒋᐊᕐᖓᖅᑐᒥᒃ ᐃᒪᐃᓕᖓᓪᓗᑎᒃ: 1) ᓇᓄᐃᑦ ᐊᑦᑕᕐᓇᓕᕈᑕᐅᔪᓐᓇᕐᓂᖏᓐᓂᒃ; 2) 
ᓇᓄᐃᑦ ᐅᓄᓗᐊᕐᓂᖏᓐᓂᒃ ᐃᓚᖏᓐᓂᒃ ᓄᓇᓂᒃ ᐊᓯᖏᓐᓂᒡᓗ ᐆᒪᔪᕐᓂᒃ (ᑎᖕᒥᐊᑦ ᐊᒻᒪ ᓇᑦᑏᑦ) ᓂᖃᐅᖃᑦᑕᕐᒪᑕ; 
ᐊᒻᒪ 3) ᐃᓄᐃᑦ ᐆᒪᔪᕐᓂᒃ ᐊᐅᓚᑦᑎᑦᑎᐊᖅᓯᒪᖕᒪᑕ.  

• ᐊᓯᐅᔨᔭᐅᔪᑦ ᐅᕝᕙᓘᓐᓃᑦ ᓱᕈᖅᑕᐅᔪᑦ ᓇᓄᕋᐅᑎᑦ ᐱᔭᐅᓯᒪᑐᐃᓐᓇᓕᓲᓄᑦ ᖃᐅᔨᓴᖅᑕᐅᑎᓪᓗᒋᑦ ᐃᓄᐃᑦ ᐃᒻᒥᓂᒃ 
ᓴᐳᑎᓪᓗᑎᒃ ᑐᖁᑕᐅᖃᑦᑕᖅᑐᓄᑦ - ᑖᓐᓇ ᐃᓱᒫᓘᑕᐅᔪᖅ ᓇᓗᓇᐃᖅᑕᐅᓯᒪᔪᖅ ᑎᑎᕋᖅᑕᐅᒋᐊᕐᖓᖅᑐᒥᒃ 
ᓇᓄᓕᕆᓂᕐᒧᑦ ᐊᐅᓚᑦᑎᔨᐅᖃᑎᒌᑦ ᐱᕙᒌᔭᖅᑕᐅᔪᒧᑦ ᐱᓕᕆᔪᖃᓕᖅᖢᓂᓗ ᖃᐅᔨᓴᕈᑕᐅᖃᑦᑕᖅᓯᒪᔪᑦ 
ᖃᐅᔨᔭᐅᓇᓱᓪᓚᕆᒃᖢᑎᒃ ᓈᒻᒪᖅᑰᑦᑎᓪᓗᑎᒃ ᓇᓄᕋᐅᑏᓪᓗ ᓱᕈᖅᑕᐅᑐᐃᓐᓇᕐᒪᖔᑕᓗ ᓇᓗᓇᐃᖅᑕᐅᓯᒪᔪᖃᙱᖦᖢᓂ.  

• ᐃᓱᒫᓗᒃᑐᖃᓚᐅᕆᕗᖅ ᖃᖓᑦᑎᐊᖅ ᐱᓂᐊᕐᓂᐅᓚᐅᖅᑐᒥᒃ ᐃᓄᒃ ᐊᖑᓇᓱᒃᑎ ᓄᓇᒋᙱᑕᖓᓂ ᓂᐅᕐᕈᖅᑲᓪᓗᓂ 
ᐃᒻᒥᓂᒃ ᐱᖁᑎᒥᓂᒡᓗ ᓴᐳᑎᓇᓱᒃᖢᓂ ᑐᖁᑦᑎᔭᕆᐊᖃᓚᐅᖅᑐᖅ. ᐊᐱᖅᑯᑕᐅᓚᐅᖅᐳᖅ ᑖᓐᓇ ᐱᔾᔪᑕᐅᓪᓗᓂ ᐊᒻᒪ 
ᓇᓕᐊᖕᓂ ᓄᓇᓕᖕᒥ ᓂᕕᙵᑖᖅ ᐱᔭᐅᔭᕆᐊᖃᓚᐅᕐᒪᖔᑦ - ᐊᖑᓇᓱᒃᑎᐅᑉ ᓄᓇᖓᓂ ᐅᕝᕙᓘᓐᓃᑦ ᓄᓇ 
ᓂᐅᕐᕈᕝᕕᒋᓯᒪᔭᖓᓂ - ᕿᒥᕐᕈᔭᐅᒐᒥ ᖃᖓᑦᑎᐊᓕᓴᐅᓛᖅ ᑐᑭᓯᐅᒪᖃᑎᒌᖕᓂᕐᒧᑦ ᑎᑎᕋᖅᓯᒪᔪᑦ ᐊᒻᒪ ᒫᓐᓇᓕᓴᖅ 
ᑎᑎᕋᖅᑕᐅᒋᐊᕐᖓᖅᑐᖅ ᓇᓄᓕᕆᓂᕐᒧᑦ ᐊᐅᓚᑦᑎᔨᐅᖃᑎᒌᓄᑦ ᐱᕙᒌᔭᖅᑕᐅᔪᒥ ᑎᑎᕋᖅᓯᒪᔪᑦ ᐱᓕᕆᐊᖑᓚᐅᖅᐳᑦ 
ᒫᓐᓇᓕᓴᐅᓛᕐᓗ ᑎᑎᕋᖅᑕᐅᒋᐊᕐᖓᖅᓯᒪᔪᑦ ᕿᒥᕐᕈᔭᐅᓚᐅᖅᐳᖅ ᐲᖅᑕᐅᖁᓪᓗᒍ ᓇᓗᓈᕿᔾᔪᑕᐅᓕᖅᑐᖅ ᐃᓱᒫᓘᑕᐅᔪᖅ 
ᐱᔾᔪᑕᐅᓪᓗᓂ.  

4.0 ᑭᖑᓪᓕᖅᐹᖅ - ᑭᖑᓪᓕᕐᒥ ᐱᓕᕆᐊᖑᔪᒃᓴᑦ  

ᐊᕙᑎᓕᕆᔨᒃᑯᑦ ᐃᓱᒪᓚᐅᖅᐳᑦ ᐅᖃᐅᓯᐅᓚᐅᖅᑐᑦ ᐊᒻᒪ ᐃᓱᒪᓕᐊᕆᔭᐅᖃᑦᑕᓚᐅᖅᑐᑦ ᑐᓴᕋᓱᒃᑎᓪᓗᒋᑦ ᑲᑎᒪᓂᐅᓚᐅᖅᑐᓂᒃ 
ᑭᖑᓪᓕᖅᐹᒥ ᐋᖅᑭᒃᑕᐅᑦᑎᐊᕋᓱᒃᑎᓪᓗᒍ ᑎᑎᕋᖅᑕᐅᒋᐊᕐᖓᖅᑐᖅ ᐱᕙᒌᔭᕈᑦ ᐱᐊᓂᒃᑕᐅᓛᕋᓱᒋᔭᐅᕗᖅ ᕕᕗᐊᕆ 2017−ᒥ. 
ᓂᕆᐅᒋᔭᐅᔪᖅ ᓄᓇᕗᒻᒥ ᐊᖏᕈᑏᑦ ᐃᓱᒪᓕᐊᕆᔭᐅᓯᒪᔪᖅ ᐱᐊᓂᒃᑕᐅᖁᓪᓗᒍ, ᐊᒻᒪ ᓇᓄᓕᕆᓂᕐᒧᑦ ᐊᐅᓚᑦᑎᔨᐅᖃᑎᒌᓄᑦ 
ᐱᕙᒌᔭᖅᑕᐅᔪᖅ ᐊᑐᓕᖅᑎᑕᐅᓛᖁᓪᓗᒍ ᔪᓚᐃ 1, 2017-ᒥ.  

